
Հայաստանի Հանրապետության և Եվրոպական ներդրումային բանկի միջև «Հայաստան. Սիսիան-Քաջարան ճանապարհահատվածի ծրագիր» Կայուն զարգացման եվրոպական հիմնադրամ + Հատուկ ներդրումային պատուհան 1» ֆինանսական պայմանագրում փոփոխություններ կատարելու մասին թիվ 1 գրության հաստատման վերաբերյալ

Հայաստանի Հանրապետության ու Եվրոպական ներդրումային բանկի (ԵՆԲ) միջև 2024թ. նոյեմբերի 12-ին ստորագրվել է «Հայաստան. Սիսիան-Քաջարան ճանապարհահատվածի ծրագիր» Կայուն զարգացման եվրոպական հիմնադրամ + Հատուկ ներդրումային պատուհան 1» ֆինանսական պայմանագիրը (այսուհետ՝ Ֆինանսական պայմանագիր):
Ֆինանսական պայմանագրով նախատեսվում է համաֆինանսավորել Հյուսիս-հարավ ճանապարհային միջանցքի Սիսիան-Քաջարան շուրջ 60 կմ նոր ճանապարհահատվածի Հյուսիսային՝ 27.1 կմ երկարությամբ և Հարավային՝ 24.25 կմ երկարությամբ ենթահատվածների կառուցումը: Ճանապարհահատվածների կառուցումը հնարավորություն կտա կրճատել Սիսիան-Քաջարան ճանապարհահատվածի երկարությունը,  ինչի արդյունքում կնվազի երթևեկության տևողությունը, կավելանա տրանսպորտային միջոցների առկա 50 կմ/ժ միջին արագությունը (որը կհասնի շուրջ 100 կմ/ժ), կբարձրանա երթևեկության հարմարավետությունն ու անվտանգությունը։ Ճանապարհահատվածների կառուցումը կնպաստի նաև ապրանքաշրջանառության մեծացմանը, տրանսպորտային ծախսերի կրճատմանը, տուրիզմի զարգացմանը:
Ծրագրի իրականացումը բխում է ՀՀ Կառավարության 18.08.2021թ. «Հայաստանի Հանրապետության կառավարության 2021-2026 թվականների ծրագրի մասին» թիվ 1363-Ա որոշմամբ հաստատված Հավելվածի 3.2 «Ճանապարհաշինություն» բաժնի 6.2 միջոցառման իրականացման պարտավորությունից:
Ֆինանսական պայմանագիրը վավերացվել է ս.թ. հունիսի 12-ի թիվ ՀՕ-120-Ն ՀՀ օրենքով և ըստ ԵՆԲ կողմից ստացված ծանուցման՝ ուժի մեջ մտել ս.թ. օգոստոսի 27-ից: 
2025 թվականի հոկտեմբերի 10-ին ստորագրվել է Հայաստանի Հանրապետության և Եվրոպական ներդրումային բանկի միջև «Հայաստան. Սիսիան-Քաջարան ճանապարհահատվածի ծրագիր» Կայուն զարգացման եվրոպական հիմնադրամ + Հատուկ ներդրումային պատուհան 1» ֆինանսական պայմանագրում փոփոխություններ կատարելու մասին թիվ 1 գրությունը (Փոփոխություն), համաձայն որի՝ Ֆինանսական պայմանագրում նախատեսվում են  ներքոգրյալ փոփոխությունները և լրացումները.
· «Սահմանումներ» բաժինը լրացնել «Փողերի լվացման դեմ պայքարի 4-րդ հրահանգ», «Փողերի լվացման դեմ պայքարի 5-րդ հրահանգ», «Քրեական իրավունքի միջոցով փողերի լվացման դեմ պայքարի հրահանգ», «Փողերի լվացման դեմ պայքարի հրահանգներ», «Իրական շահառու», «Մերձավոր», «Ընտանիքի անդամ»  սահմանումներով:
· 1.2.Բ «Հատկացման առաջարկ» կետը շարադրել նոր խմբագրությամբ,
· 4.2.Գ «Կանխավճարի կատարման մեխանիզմները» կետը շարադրել նոր խմբագրությամբ,
· 6.8 «Բարեվարքություն» կետը լրացնել նոր «դ»՝ «Շահերի բախում»  ենթակետով: 
Ֆինանսական պայմանագրի մնացած դրույթները կշարունակեն գործել ամբողջությամբ: Փոփոխությունը չի հանդիսանում համաձայնություն, փոփոխություն կամ հրաժարում Ֆինանսական պայմանագրի որևէ դրույթի կամ պայմանի կատարումից: Փոփոխությունները պայմանավորված են Ֆինանսական պայմանագրում սահմանված որոշ դրույթների հստակեցման անհրաժեշտությամբ:
Հաշվի առնելով, որ Ֆինանսական պայմանագրով նախատեսված Ծրագրի իրականացման համար պատասխանատու պետական լիազոր մարմինը` ՀՀ տարածքային կառավարման և ենթակառուցվածքների նախարարությունն է (ՏԿԵՆ), իսկ Ծրագիրն իրականացնող գործակալությունը՝ «Ճանապարհային դեպարտամենտ» հիմնադրամը, Ֆինանսական պայմանագրում փոփոխություններ կատարելու մասին թիվ 1 գրությամբ նախատեսված դրույթների իրականացման համար ևս պատասխանատու պետական լիազոր մարմինը կլինի ՏԿԵՆ-ը, իսկ իրականացնող գործակալությունը՝ «Ճանապարհային դեպարտամենտ» հիմնադրամը:
Փոփոխությունով Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմերի, միջազգային պայմանագիրը վավերացման ենթակա դարձնող հիմքեր, ինչպես նաև ֆինանսական կամ գույքային պարտավորություններ նախատեսող դրույթներ առկա չեն։
Ելնելով վերոգրյալից՝ «Հայաստան. Սիսիան-Քաջարան ճանապարհահատվածի ծրագիր» Կայուն զարգացման եվրոպական հիմնադրամ + Հատուկ ներդրումային պատուհան 1» ֆինանսական պայմանագրում փոփոխություններ կատարելու մասին թիվ 1 գրության հաստատումը նպատակահարմար է:

Տարածքային կառավարման և 
Ենթակառուցվածքների նախարարություն

